
Мана чӗмсӗр тееҫҫӗ 

 

Мана чӗмсӗр тееҫҫӗ, 

Вӑййа тухма чӗнмеҫҫӗ. 

Шур-шур урлӑ каҫнӑ чух 

Cap кайӑка итлерӗм... 

Сӑвӑласа калаҫрӑм, 

Ҫаврӑм-ҫаврӑм юрларӑм. 

Инҫе ҫулта пӗтменшӗн 

Кайӑк пилӗ ҫитрӗ-шим – 

Аслӑ уя тухсассӑн 

Юрӑҫ теме пуҫларӗҫ. 

 

Мана уксах тееҫҫӗ, 

Ташша тухма чӗнмеҫҫӗ. 

Атӑл урлӑ каҫнӑ чух 

Хум ташшине ҫаклантӑм... 

Хам та хумран юлмарӑм: 

Ишрӗм, чӑмрӑм, ташларӑм. 

Аслӑ шывра пӗтменшӗн 

Акӑш пилӗ ҫитрӗ-шим – 

Атӑл урлӑ каҫсассӑн 

Ташӑҫ теме пуҫларӗҫ. 

 

Мана вӑйсӑр тееҫҫӗ – 

Паттӑр пулас килетчӗ. 

Вӑрман урлӑ каҫнӑ чух 

Хаяр упа тапӑнчӗ... 

Тытӑҫуран тармарӑм, 

Ҫавра-ҫавра пӑрахрӑм. 

Вӑйсӑр тесе ӳкменшӗн 

Паттӑр пилӗ ҫитрӗ-шим – 

Ҫав упана ҫӗнсессӗн 

Паттӑр теме пуҫларӗҫ. 

